"Айрым мамлекеттердин жарандары үчүн 60 күнгө чейинки мөөнөткө визасыз режим киргизүү жөнүндө” Кыргыз Республикасынын Мыйзамына өзгөртүү киргизүү тууралуу” 
Кыргыз Республикасынын Мыйзам долбооруна
МААЛЫМКАТ –НЕГИЗДЕМЕ

Ушул мыйзам долбоору "Айрым мамлекеттердин жарандары үчүн 60 күнгө чейинки мөөнөткө визасыз режим киргизүү жөнүндө” Мыйзамга мөөнөтсүз колдонуу статусун берүү максатында даярдалган. Бул Мыйзам 2012-жылы кабыл алынган жана анын колдонулушу 2020-жылдын 31-декабрына чейин деп аныкталган. 

Жогоруда көрсөтүлгөн Мыйзамга мөөнөтсүз колдонуу статусун берүү аларга карата визасыз режим киргизилген чет өлкөлүк туристтик компанияларга Кыргызстанда туризмди өнүктүрүү саясатын жактоого кепилдик берет. Мыйзамдын колдонулушунан тартып Европадан жана башка өнүккөн өлкөлөрдөн келген туристтердин саны кыйшаюусуз өсүп келе жатат. Анын үстүнө туристтер Ысык-Көлдү көрүү үчүн гана келишпестен, тоолуу аймактарда жөө кыдыруу турларын өткөрүп, кыш мезгилдеринде жаратылышты жана жапайы жаныбарларды таанып, эс алуу үчүн да келишет. Кыргыз Республикасынын Маданият, маалымат жана туризм Министрлигине караштуу Туризм департаментинин маалыматына ылайык 2016-жылы Кыргызстанга жакынкы жана алыскы чет өлкөлөрдөн 3 853 400 чет өлкөлүк жарандар келишкен. 2017-жылы Кыргызстанга келген чет элдиктердин саны 4 567 400 адамды түзгөн.


Борбор-Азия регионунун деңгээлинде Кыргызстан 45 өлкөгө карата визасыз режимди кабыл алган биринчи өлкө болгондугун белгилей кетүү зарыл. Натыйжада, ушундай эле актыларды Казакстан жана Өзбекстан Республикалары дагы кабыл алышты. Бирок, биздин өлкөдө гана айрым мамлекеттердин жарандары 60 күнгө чейинки мөөнөттө виза албастан келе алышат. Туристтик тармакты өнүктүрүү максатында Борбор-Азия регионунда туристтерди тартуунун атаандаштык жөндөмдүүлүгүн колдоп, "Айрым мамлекеттердин жарандары үчүн 60 күнгө чейинки мөөнөткө визасыз режим киргизүү жөнүндө” Мыйзамдын колдонулуу мөөнөтүн узартуу же Кыргыз Республикасында анын колдонулуу мөөнөтүн туруктуу деп аныктоо максатка ылайыктуу. 

Көрсөтүлгөн Мыйзамдын колдонулушунун наыйжасында биздин өлкөүн региондорунда кичи мейманканалар ачылып, жарандар гиддер катарында тартылып, айрым үй-бүлөлөр улуттук сувенирлерди даярдоого өтүштү. Башкача айтканда, Мыйзам калктын өз алдынча иш менен алек болуусуна түрткү берди. Мыйзамдын оң таасирлерин эске алып, Жогорку Кеңештин депутаттары ушул Мыйзамды демилгелөө жөнүндө чечим кабыл алышты. 

Ушул мыйзам Конституциянын жана башка мыйзамдардын ченемдерине карама-каршы келбейт, таасир этүүнү жөнгө салууга талдоо жүргүзүүнү талап кылбайт, ошондой эле коррупциялык ченемдерди камтыбайт. Мыйзам долбоору экономикалык жана социалдык оң өзгөрүүлөргө гана алып келет: туристтердин көбөйүшү жарандарга акча каражатын иштеп табууга мүмкүндүк берет жана анын аркасында региондорду өнүгүүгө алып келет. Мыйзам долбоору экологиялык, укук коргоочулук, укуктук же гендердик ченемдерди камтыбайт жана ушуга байланыштуу адистештирилген экспертиза жүргүзүүнүн зарылчылыгы жок. Мыйзам долбоорун ишке ашыруу республикалык бюджеттен чыгымдарды талап кылбайт. 

Коомдук талкуу өткөрүү максатында мыйзам долбоору Жогорку Кеңештин www.kenesh.kg расмий сайтына 2018-жылдын 19-апрелинде жайгаштырылган. Сунуштар жана сын-пикирлер келип түшкөн жок.

